Касб касалликларининг олдини олиш юзасидан тиббиёт профилактика муассасалари  ва касаба уюшмаларининг  
ТАВСИЯЛАРИ

Мустақиллик шарофати билан миллий сиёсатимизнинг ҳаётга тадбиқ этилиши бевосита иқтисодиётнинг ривожланиши, барча соҳаларда ўзига хос ривожланиш имкониятларини яратиб берди.

Республикамизнинг қарийб барча соҳаларида, жумладан саноат, қишлоқ хўжалиги, машинасозлик, маҳсулотларни қайта ишлаш, маданий ва маиший жабҳалардаги ривожланишнинг жонли гувоҳи бўлмоқдамиз. Янгидан-янги ишлаб чиқариш корхоналари, автомобилсозлик, кимё, энергетика, газ ва нефтни қайта ишлаш, қишлоқ хўжалик маҳсулотларини етиштириш ва қайта ишлаш борасида Республикамиз нафақат Марказий Осиёда, балки жаҳон миқёсидаги ўз ўрнига эга бўлиб келмоқда.
Республикамиздаги қазилма бойликларни ўзлаштириш, минерал хомашёларни  қазиб олиш, уни  қайта ишлаш, саноат ва қишлоқ хўжалик ишлаб чиқариш корхоналарида хизмат қилаётган минглаб ишчи ва хизматчиларнинг соғлиғини сақлаш, касбий ва умумий касалликларнинг олдини олишнинг чора тадбирларини амалга ошириш соғлиқни сақлаш тизимининг ва касаба уюшмаларининг энг асосий вазифаси деб ҳисоблаш мумкин. 
Ўзбекистон Республикаси Президентининг 1998 йил 10 ноябрдаги ПФ-2107 сонли “Ўзбекистон Республикаси соғлиқни сақлаш тизимини ислоҳ қилиш давлат дастури тўғрисида”ги Фармони билан амалга оширилаётган тиббиётни ислоҳ қилиш давлат дастурларининг асосий мақсадли вазифалари ва йўналишлардан бири Республика аҳолисининг меҳнатга лаёқатли қисмининг соғлиғини сақлаш ва янада мустахкамлашдир. Бу йўналишдаги асосий вазифалардан бири халқ хўжалигининг турли соҳаларида зарарли ва нохуш омиллар таъсирида ишлаётган инсонларда учратиш мумкин бўлган касб касалликларининг илк енгил даражаларида аниқлаб ташхислаш, уларни самарали даволаш, тиббий ва меҳнат реабилитациясини амалга  оширишдан иборатдир. Касб касалликларидан ташқари меҳнат фаолияти билан этиологик боғлиқ бўлмаган, лекин айрим касбий гуруҳларда нисбатан кўп учрайдиган юрак-қон томир ва асаб тизимининг, нафас олиш аъзолари, меъда ичак йўлининг, қон ҳосил қилиш аъзолари, таянч ҳаракат аппарати, тери ва бошқа касалликларнинг эрта ташхислаш, даволаш ҳамда юқори малакали ишчи-техник ходимларнинг касбий яроқлилик даврини узайтиришда муҳим аҳамиятга эга. 

Юқоридагилардан келиб чиққан ҳолда Ўзбекистон Республикаси Президентининг 2007 йил 7 октябрдаги ПҚ-3923, 2011 йил 28 ноябрдаги ПҚ-1652 сонли “Соғлиқни сақлаш тизимини ислоҳ қилишни янада чуқурлаштириш чора-тадбирлари тўғрисида”ги Қарорига асосан касб касалликлари ижтимоий касалликлар рўйхатига киритилган ва касб касаллигига эга бўлган беморлар учун қатор имтиёзлар яратилган.

2011 йил якунлари бўйича Республикамизда 7163 нафар бемор касб касалликлари билан диспансер назоратида бўлиб келмоқда. 
Республикадаги касб касалликлари умумий сонининг 25,7 фоизи, яъни 1851 тасини аёллар ташкил этади. Беморларни ёши кесимида қаралганда, 35 ёшгача беморлар  3  фоизни,  35-45 ёшгача  беморлар   11,5  фоизни,   45-60  ёшгача  бўлган 

беморлар 37,0 фоизни, 60 ва ундан катта ёшдаги беморлар  48,5 фоизни ташкил этади. 

Республикамизда касб касалликлари таркибидаги қулоқ, бурун ва томоқ (ЛОР) органларининг касалликлари (асосан иккитомонлама кохлеар неврит, касбий лоренгит) 21,4 фоизни, касбий бронхитлар 19,8 фоизни, тебраниш (вибрация) касаллиги 14,4 фоизни, пестицидлардан заҳарланиш 14,2 фоизни ташкил этади.
Касб касаллигига эга бўлган беморларнинг умумий сони охирги етти йилда бирмунча камайган. Биринчи марта ташхисланган касб касалликлари динамикада ўрганилганда уларнинг сони камайлиги кузатилади. Касб касалликлари билан касалланиш кўрсаткичи (10 минг ишловчи аҳолига нисбатан) 2007 йилда 0,49 ни ташкил этган бўлса, 2011 йилда 0,29 ни ташкил этган. Бирламчи касб касалликларини нозологик бирликларда ўрганилганда ЛОР аъзоларининг касалликлари сонининг кескин камайганлиги, пестицидлар билан заҳарланишларнинг бирмунча камайганлиги, пневмокониозлар гуруҳига кирувчи силикоз касаллигининг эса аксинча кескин кўпайганлигини кузатиш мумкин.

Республикамизда касб касалликларига эга бўлган беморларнинг 26 фоизи ҳар йили тиббий-меҳнат экспертиза комиссияси (ТМЭК) томонидан экспертизадан ўтказилиб, ногиронлик гуруҳи ва касби бўйича меҳнатга лаёқатсизлиги даражаси (фоизи) белгиланиб келинмоқда. 
Беморларнинг 74 фоизига ногиронлик гуруҳи ва касби бўйича меҳнатга лаёқатсизлиги даражаси муддатсиз белгиланган.
Касб касалликларига эга бўлган беморларнинг 15 фоизи ногиронлик гуруҳига эмас, уларда 10 фоиздан 30 фоизгача касби бўйича меҳнатга лаёқатсизлиги даражаси аниқланган, 58 фоизи III гуруҳ ногиронлари ва                  30 фоизидан 60 фоизигача касби бўйича меҳнатга лаёқатсизлиги даражасига эга. Касб касалликлари туфайли меҳнат қобилиятини йўқотганлар 25 фоизни ташкил этиб, уларнинг 11 таси I гуруҳ ногиронидир. Ушбу ногиронларнинг касби бўйича меҳнатга лаёқатсизлиги даражаси 60 фоиздан 100 фоизгача белгиланган.

Касб касалликларнинг асосий профилактик  йўналишлари, уларнинг олдини олиш юзасидан зарурий чора-тадбирлар

Ходимларнинг соғлиғини сақлашда, жумладан касб касалликларининг профилактикасида меҳнат фаолиятининг ҳолати муҳим  ўринга эгадир. Шунинг учун хам мехнат шароитларини яхшилаш ва касб касалликларини олдини олиш масалаларига “Ўзбекистон Республикаси Санитария Назорати” ҳақидаги Қонун, “Ўзбекистон Республикасида ахолининг соғлиғини муҳофаза қилишнинг асосий қоидалари” каби ҳужжатларда  алоҳида эътибор берилган.

Республикамизда ходимларга тиббий-санитар хизмат кўрсатиш, касб касалликларининг  профилактикаси икки йўналишда  олиб борилмоқда.

1. Меҳнат шароитларини яхшилаш ва муҳофаза  қилиш.

2. Тиббий профилактик  ёрдам кўрсатиш. 

Касб касалликлари профилактикасида ишлаб чиқариш жараёнларининг  модернизацияси, автоматлаштириш, механизациялаштириш, дистанцион бошқарув ва робот техникасидан фойдаланиш, заҳарли кимёвий моддалардан фойдаланишни чеклаш, чанг миқдорини, физик омиллар даражасини камайтиришга йўналтирилган технологик чора тадбирлар муҳим аҳамиятга эга. Ишлаб чиқаришда маҳаллий ва умумий  ҳаво алмаштирувчи вентиляцияни қўллаш, ходимларни шахсий ҳимоя воситалари билан таъминлаш, маиший хоналар, овқатланиш ва дам олиш учун шароитлар яратиш, меҳнат режимини тўғри ташкил этиш касбий ва умумий касалликларнинг олдини олишнинг муҳим йўналишларидан биридир.

 Касб касалликлари профилактикасининг энг самарали йўналишларидан бири ишчи ва хизматчиларни профилактик тиббий кўриклардан ўтказишдир. 

Республикамизда касб касалликлари ва бахтсиз ҳодисаларнинг олдини олиш, меҳнат хавфсизлигини таъминлаш мақсадида ишга қабул қилинаётганда ходимнинг дастлабки ва даврий тиббий кўриклари Соғлиқни сақлаш вазирлигининг 2012 йил 10 июлдаги 200 сонли буйруғи асосида ўтказилади. Ушбу буйруқда профилактик расмийлаштириш, жумладан тиббий кўрикларни ўтказишда қатнашиши шарт бўлган шифокор-мутахассислар ва меҳнат жараёнида этиологик омилларга асосланиб ўтказилиши керак бўлган лаборатор функционал текширувлар, ишлаб чиқаришнинг зарарли, хавфли ва нохуш омиллари билан боғлиқ иш жойларига ишга қабул қилиш учун қаршилик кўрсатувчи монийликлар кўрсатилган.

Профилактик кўрикларни ташкил этиш, уларнинг самарадорлигини ошириш, ҳар бир ходимга тўғри хулоса бериш, нафақат даволаш-профилактика муассасаларининг иши, бу касаба уюшмаларининг ҳам асосий вазифаларидан бири ҳисобланади. 

Дастлабки тиббий кўриклар организмнинг аъзолари ва тизимларида у ёки бу ўзгаришлар бўлган ва зарарли касбий омилларнинг таъсирида ишлашга рухсат этилмайдиган шахсларни ишга кўймасликка йўналтирилган. Бундай кўриклар аввало касб касалликларнинг олдини олишга ва ишлаб чиқаришда ишга кираётган фуқароларнинг соғлиғини ҳисобга олган ҳолда рационал ишга жойлаштириш, яъни зарарли  омилларнинг таъсири билан  боғлиқ касбларга рухсат беришнинг тиббий регламентини аниқлашга қаратилган бўлиб, профилактик чора-тадбирларни яратувчи асосий шароитлардан биридир. Шунинг учун  бунда  қўйидагиларни ҳисобга олиш зарур: 

шахсий ҳимоя чораларига амал қилиш;

профилактиканинг тиббий – биологик – физиологик усулларини қамраб олган чораларни тўлиқ ўтказиш;

ишга киришдан олдинги дастлабки ва даврий тиббий кўрикларни Соғлиқни сақлаш вазирлигининг 2012 йил  10 июлдаги 200 сонли буйруғига қатъий ва тўла амал қилган холда сифатли ўтказиш;

ишга киришдан олдинги дастлабки ва даврий тиббий кўрикларнинг сифатли ўтказилишини касаба уюшмаси, меҳнат хавфсизлиги бўлимлари, қолаверса иш берувчи томонидан назорат қилиш;

ходимларга соғлом турмуш тарзига янгича қараш, соғлом меҳнат шароитларини талаб қилиш, ўз соғлиғига эътибор беришни  ўргатиш;

санитар-маиший ишларни фаоллаштириш.
Юқорида кўрсатилган чора-тадбирларни бажариш учун уларнинг бажарилишини таъминловчи ва назорат қилувчи механизмни яратиш зарур. Профилактик тадбирларни ўтказишда корхонанинг маъмурияти қатнашиши ва икки томонлама (иш берувчи ва ходим) мажбуриятлари кўрсатилган, ҳуқуқий ҳужжатлар тўлдирилиши мақсадга мувофиқдир. 

Даврий тиббий кўрик ўтказилганидан кейин, якуний далолатнома тузишда, дефференцияланган диспансер назоратини олиб бориш учун  қуйидаги гуруҳларни ажратиш тавсия қилинади. 

Диспансер гуруҳлари:

Д1 – зарарли омиллар ва нохуш иш шароитларининг таъсири бўлмаган шахслар;

Д2 – касб касалликлари ривожланиши эҳтимоли бор шахслар;

Д3 – касб касалликлари билан касалланган беморлар.

Диспансер назорати гуруҳлари алоҳида патологик белгилар ёки уларнинг биргаликда кетишига таъсир қилувчи омилларнинг характери ва улар келтириб чиқарадиган патологиянинг хусусиятини ҳисобга олган ҳолда ташкил қилинади.

Профилактик чора-тадбирлар ичида касб касалликлари ривожланиши хавфи бўлган гуруҳни ўз вақтида аниқлаш ва уларга даволаш соғломлаштириш тадбирлари мажмуини қўллаш ходим (аҳоли)нинг соғлиғини сақлашда катта аҳамиятга эга.  Касб касаллиги билан касалланган беморлар Д3 гуруҳига киритилади ва уларнинг диспансер назорати ўрнатилган тартибда олиб борилади. 

Касб касалликларининг профилактикасида қуйидагилар муҳим аҳамиятга эга:

барча беморлар касб касаллиги аниқланиши биланоқ, жумладан касалликнинг бошланғич клиник белгиси кам намоён бўлган ҳолатларда ҳам диспансер назоратига олиниши керак;

касб касаллиги билан касалланган беморлар меҳнат қилишлари ёки нафақада бўлишларидан қатъий назар, доимо даволаш ва диспансер назоратида бўлишлари шарт;

беморларни диспансер кузатиш принциплари касб касалликларининг шакли  ва кечиш хусусиятлари билан белгиланади;

касб касалликларининг авж олиши ва асоратлари қўшилишининг олдини олиш мақсадида касб касалликларининг яққол ифодаланган шакллари  билан  касалланган беморлар ҳар йили касб касалликлари клиникасида даволанишлари зарур;

касб касалликлари билан касалланган беморларни  диспансер назорат қилиш тизими беморлар реабилитациясининг таркибий қисми ҳисобланган, уларни меҳнатга тўғри жойлаштириш муҳим аҳамиятга эга. 
Касб касалликларининг олдини олиш юзасидан тиббиёт профилактика муассасалари  ва касаба уюшмаларининг вазифалари

Ўзбекистон Республикаси Вазирлар Маҳкамаси, Ўзбекистон касаба уюшмалари Федерацияси Кенгаши,  Ўзбекистон Савдо-саноат палатаси ўртасида ижтимоий-иқтисодий масалаларга оид 2011-2013 йиллар учун тузилган Бош келишувда меҳнат муҳофазаси тўғрисидаги қонунчиликка риоя этилиши устидан жамоатчилик назоратини кучайтириш учун олимлар ва мутахассисларни жалб этган ҳолда таклифлар ишлаб чиқишни Тарафлар ўз зиммаларига олишган.

Ўзбекистон касаба уюшмалари Федерацияси Кенгашининг 2011 йил якуни бўйича бўлиб ўтган IV Мажлисида республикамизда  касб касалликларига чалинганлар 7163 нафар  кишига етганлиги ва шундан 1851 нафари, яъни 25,8 фоизи аёлларни ташкил этиши таъкидлаб ўтилди. 

Шу муносабат билан, Ўзбекистон Республикаси Соғлиқни сақлаш вазирлиги Санитария, гигиена ва касб касалликлари институтининг таклифларини инобатга олган ҳолда ходимлар саломатлигини сақлаш, касб касалликлари ва заҳарланишларнинг олдини олиш ҳамда камайтириш бўйича асосий йўналишларни ўз ичига олган ушбу тавсиялар ишлаб чиқилди.
Бу вазифаларни амалга оширишда, яъни касб касалликлари ва умумий касалликларнинг олдини олиш, ўз вақтида илк босқичларида ташхислаш, беморларнинг тиббий ва меҳнат реабилитацияси самарадарлигини ошириш учун даволаш профилактика муассасалари ва касаба уюшмалари томонидан биргаликда қуйидаги тадбирларни амалга оширишларини тавсия этилади:
1. Корхоналарда Ўзбекистон Республикаси Соғлиқни сақлаш вазирлигининг 2012 йил 10 июлдаги 200 сонли буйруғи асосида ўтказилаётган дастлабки ва даврий тиббий кўрикларнинг сифатини ошириш;

2. Тиббий кўрикларни ўтказадиган даволаш профилактика муассасалари врачларининг касб касалликлари бўйича малакасини ошириш ва тиббий кўрикларнинг хулосалари касб касалликлари бўйича сертификатга эга бўлган шифокорлар томонидан амалга оширилиши юзасидан касаба уюшмалари назоратини олиб бориш;

3. Касаба уюшмалари фаолларининг малакасини ошириш бўйича ўқув марказининг дастурларига касб касалликлари, уларнинг келиб чиқиш сабаблари, Ўзбекистон Республикаси Соғлиқни сақлаш вазирлигининг 2012 йил 10 июлдаги   200 сонли буйруғи асосида тиббиёт кўрикларини ташкил этиш ва кўрик хулосалари бўйича тадбирларни амалга оширишда, беморларни тиббий ва меҳнат реабилитациясида касаба уюшмалари вазифалари юзасидан ўқув соатлари киритиш;

4. Касб касалликлари қайд этилган корхоналардаги иш жойларини шаҳодатлаш, даврий тиббий кўриклар натижаларининг объектив бўлишини таъминлаш мақсадида, уларни Ўзбекистон Республикаси Соғлиқни сақлаш вазирлиги тизимидаги, ушбу вазифаларни амалга оширишга лицензияси бўлган муассасалар томонидан амалга ошириш юзасидан касаба уюшмалари билан биргаликда назоратни ташкил этиш;

5. Касб касалликлари келиб чиқиши хавфи юқори бўлган ишлаб чиқариш корхоналарида ходимларнинг даврий кўриклари ҳар 3 йилда касб касалликлари клиникасининг юқори малакали шифокорларидан тузилган махсус гуруҳлар томонидан ўтказилишини ташкил этиш;

6. Хусусий корхоналар, касаначилар, ҳунармандлар орасида касб касалликлари профилактикаси, уларнинг тиббий кўриклари, беморларнинг тиббий ва меҳнат реабилитациясини ташкил этиш;

7. Касб касалликлари ташхисланган беморларнинг ижтимоий ҳимоясини таъминлашни яхшилаш, улар учун тиббий хулосалари ва тавсиялари асосида иш жойларини ташкил этиш, амалдаги қонунлар ва ҳужжатлар асосида уларга етказилган зарарни қоплаш юзасидан касаба уюшмалари назоратини кучайтириш;

8. Касб касалликларига чалинган беморларнинг тиббий реабилитациясини амалга ошириш ва уларни самарали даволаш йўли билан ногиронлик даражасини камайтириш учун иш берувчилар томонидан санаторий-профилаторийлар ва бошқа даволаш муассасаларига бепул йўлланмалар, касаба уюшмалари тизимидаги санаторияларда улар учун имтиёзли жойлар ажратиш;

9. Корхоналар қошида ишлаб чиқаришдан ажралмаган ҳолда даволаниш учун санаторий-профилакторийлар ташкил этиш.  

